
Суралцагчдын математикт суралцах явцад тулгарч буй бэрхшээл, түүнийг даван 

туулах арга зам, тэдний сурахуйд бий болсон хоцрогдлын шалтгааныг илрүүлэх 

судалгааны ажлууд хийгдсээр байна. Бид ч энэхүү судалгааны ажлаар ЕБС-ийн 

суурь боловсролын математикийн хичээлд үүссэн хоцрогдол (саатал)-ыг 

оношлох гарааны үнэлгээний үр дүнг авч үзлээ. Нэгэн сургуулийн 10 дугаар 

ангийн суралцагчдын суурь боловсролын математикийн хичээлийн хоцрогдлыг 

илрүүлэх оношилгооны үнэлгээг хийсэн. Оношилгооны үр дүнд суурь 

боловсролын алгебр айн хоцрогдол хамгийн бага, тоо тооллынх дундаж, харин 

геометр болон магадлал статистикийнх хамгийн их байгааг харлаа. Ялангуяа 

геометр айн суралцагчдын мэдлэгийн зөрөө их байгаа нь хоцрогдол 

гүнзгийрснийг харуулж байгаа бол магадлал статистик айн хувьд суурь мэдлэг 

эзэмшсэн эсэхэд хариулт өгөх боломжгүй, нийтээрээ хангалтгүй үр дүн гарав. 

Бичил судалгааны үр дүн нь 2022 оны PISA олон улсын үнэлгээ болон 2021 оны 

БҮТ-ийн 2-12 дугаар ангийн математикийн хичээлийн суурь, бүрэн дунд 

боловсролын үнэлгээтэй нийцэж байна.   

УДИРТГАЛ  

Математик бол орон зай, тоон харилцааны шинжлэх ухааны хувьд хүн төрөлхтний хөгжилд эмх 

цэгцтэй сэтгэх чадварт суралцахад ихээхэн чухал билээ. Ерөнхий боловсролд математикийн хичээл 

чухал байр суурь эзэлдэг ч суралцагчдын сурлагын амжилт хангалттай сайн биш байна. PISA 2022 

сурлагын амжилтын олон улсын үнэлгээнд Монгол улсын 9 дүгээр ангийн зарим сургуулийн 

суралцагчдын мэдлэг, чадварыг Математик, Унших чадвар, Байгалийн ухаан гэсэн гурван агуулгаар 

үнэлэхэд математикийн хичээлийн үнэлгээ 81 орноос 47, Унших чадварын үнэлгээ 65, Байгалийн 

ухааны үнэлгээгээр 53 дугаар байранд тус тус эрэмбэлэгдсэн (БШУЯ, 2023). Уг үнэлгээнд 

хамрагдсан суралцагчдын үнэлгээний даалгаварт хийсэн дүн шинжилгээгээр ирээдүйн амьдралд 

тулгарах асуудлыг шийдвэрлэхэд математикийн мэдлэгээ хэрэглэх, учир шалтгааныг илрүүлэх 

чадвар хангалтгүй буюу олон улсын дунджаас 2.3 жил, азийн улс орнуудынхаас 1.2 жилийн 

хоцрогдолтой хэмээн гарчээ. Мөн уншиж ойлгох, өөрийгөө илэрхийлэх, эргэцүүлж бичих, дүгнэлт 

хийх чадвар хангалтгүй, олон улсын дунджаас 5 жил, азийн улс орнуудынхаас 2.5 жилээр хоцорсон 

байгаа нь математикийн хичээлийн асуудлыг шийдвэрлэх чадвар болон геометр, магадлал 

статистик агуулгын айн хувьд ихэнх суралцагчид амжилтгүй суралцдагийг харуулж байна.   

Цар тахлын үеийн цахим сургалтын үр дүнгийн оношилгоог БҮТ-өөс 2021 оны 9 дүгээр сард 62 

судлагдахуунаар зохион байгуулахад хамгийн олон цагаар судалдаг математик болон монгол 

хэлний хичээл хамгийн бага үнэлгээтэй гарчээ. Уг судалгааны үр дүнг 2019 оны боловсролын 

чанарын үнэлгээний  судалгаа (БЧҮС)-тай харьцуулахад бага боловсролын математик сургалтын 

үнэлгээ 53.3 хувиас 38.2 хувь болж, 15.1 хувиар буурсан. Харин суурь боловсролын математик 

сургалтын үнэлгээ 34.8 хувиас 33.2 хувь болж, 1.6 хувиар буурсан бол бүрэн дунд боловсролын 

үнэлгээ 28.4 хувь буюу өөрчлөгдөөгүй байна (Ганбат, Батсүх, & Сумъяагэрэл, 2022). Судалгааны үр 

дүн нь суралцагчдын математикийн хичээлийн мэдлэг чадварын үнэлгээ анги, түвшин ахих тутамд 

буурдаг болохыг харуулж байна. Уг гарааны үнэлгээнд үндэслэн БШУЯ-аас ЕБС-ийн 17 

судлагдахуунаар хоцрогдлыг нөхөх, арилгахад дэмжлэг үзүүлэх “Сурлагын хоцрогдлыг нөхөх, 

арилгах- Хосолсон сургалтын арга зүй” зөвлөмжийг зөвлөн туслах, мониторингийн үр дүнд 

боловсруулан багш нарт хүргэн хэрэгжүүлж байгаа нь сурлагын хоцрогдлыг бууруулах арга 

хэмжээнүүдийн нэг болоод байна.    

Математикийн суурь мэдлэг нь суралцагч дараагийн түвшний мэдлэгийг эзэмшихэд хүчтэй нөлөө 

үзүүлдэг (Sarama & Clements, 2009), нөгөөтэйгүүр математикийн ур чадвар нь унших, анхаарлаа 

төвлөрүүлэх чадвараас илүүтэй ирээдүйн ажил мэргэжлийн амжилтыг ч таамаглах боломжийг 

олгодог (Clements D. &., 2009) (Duncan, Magnuson, Huston, Klebanor, & Japel, 2007) хэмээн судлаачид 

дүгнэжээ. Ихэнх суралцагчийн хувьд анги дэвших бүрд математикийн сурлагын амжилт буурч, 

ялгаа бий болдог (Sarama & Clements, 2009). Ялангуяа туршлага багатай суралцагчдын хувьд 

математикийн хичээлийн оролцоо, хандлага буурдаг тул эрт оношлох нь ихээхэн чухал байдаг 

(Clarke, Mitchell, & Roche, 2005). Асуудлыг шийдвэрлэх чадварт тэдний сурахуйн ялгаа, өмнөх 

мэдлэгийн түвшнийг илрүүлэн, түүнд тохирсон арга зүйгээр хичээлийг зохион байгуулах нь 

хоцрогдлыг шийдвэрлэхэд чухал (Van den Heuvel-Panhuizen & Senior, 2001) нөлөө үзүүлдэг. Үнэлгээ 

нь заах, сурах хоёр үйлийн гүүр болдог тул тэдний хэрэгцээг илүү сайн хангахын тулд суурь 

мэдлэгийг бодитоор илрүүлдэг интерактив үйл явц байх ёстой (Wiliam, 2007). Оношилгооны багаж 

нь суралцагчдад тулгарч буй бэрхшээл, давуу болон сул талыг тодорхойлох, буруу ойлголтыг 

залруулан илрүүлэхэд чиглэх ёстой. 

Энэхүү судалгааны ажлаар суралцагчид математикийн хичээлд хэддүгээр ангийн ямар айн 

агуулгаар хоцрогдож буйг илрүүлэх үүднээс суурь боловсролын математикийн агуулгаар түвшин 

дамнасан интеграци бүхий даалгавар  боловсруулан (Хүснэгт 1) үнэлгээ хийж туршлаа. Уг 

туршилтад нэгэн сургуулийн 10 дугаар ангийн суралцагчдыг хамруулсан ба суурь боловсролын 

математикийн хоцрогдлыг илрүүлэх үнэлгээний үр дүнг статистик боловсруулалтын нээлттэй 

эхийн Jamovi 1.6.5 болон  Excel программаар боловсруулан авч үзсэн болно.     

СЭДВИЙН СУДЛАГДСАН БАЙДАЛ  

Үнэлгээ нь боловсролын бодлого, сургууль, хичээлийн хөтөлбөр, суралцагчийн талаар шийдвэр 

гаргахад шаардагдах мэдээллийг олж авах үйл ажиллагаа бөгөөд суралцагчийг ажиглах, бичгээр 

тест авах, гэрийн даалгавар, төсөл, судалгааны ажлын гүйцэтгэл, аман шалгалтад хариулсан болон 

явцын ажлын гүйцэтгэлийн талаар тэмдэглэл хөтлөх гэх мэт хэлбэртэй байж болдог. Багшийн 

мэдэхийг зорьж буй шинж чанарыг суралцагч ямар хэмжээнд бий болгосныг тоон утгаар 

тодорхойлж үнэлгээг хэмжээсжүүлдэг (Антонни & Нитко, 2011). Үнэлгээний даалгаврыг хичээл, 

сургалтын зорилготой уялдуулан боловсруулна. Тодорхой хичээлийн мэдлэг нь танин мэдэхүйн айн 

хүрээнд эзэмшдэг агуулгын мэдээлэл болон түүний ухагдахууны түвшний ойлголтыг багтаадаг бол 

хичээлийн чадвар нь психометр айн хүрээнд мэдлэгийг хэрэглэх үйл явц болон энэ хүрээний 

туршлагыг багтаадаг байна. Харин хичээлийн дадал хандлага нь сэтгэл хөдлөлийн ай болон 

психосоциал айгаар илэрхийлэгддэг хөгжиж төлөвшсөн хандлага төлөвийг багтаасан байна. 

Сургалтын хөтөлбөрийн хүрээнд төлөвшдөг мэдлэг, ойлголт нь бие биетэйгээ уялдсан дээрх дөрвөн 

айгаас бүрддэг тул сургалт болон үнэлгээг эдгээр айн хүрээнд хийнэ (Gallavan, 2009).  

Суралцагчдын өмнөх суурь мэдлэг, ур чадварыг илрүүлэх нь дараагийн шатны сургалтад хоцрогдол 

үүсэхээс сэргийлэх, хэрэв хоцрогдолтой бол агуулгыг түвшин дамнасан интеграциар төлөвлөн 

сургалтад хэрэгжүүлж нөхөх боломжтой. Суралцагчдын мэдлэг, ур чадварыг илрүүлэх аргуудын 

дотор Гагнегийн суралцах шатлалыг (Gagne, 1970) олон судалгааны бүтээлд ашигласан байдаг. Уг 

шатлал нь заах агуулгын өмнө эзэмшсэн байвал зохих суурь мэдлэг, ур чадварыг боловсруулах 

замаар үр дүнд шинжилгээ хийдэг. Гагнегийн шатлал нь сургалтад шаардлагатай суурь ур чадварыг 

илрүүлэхэд чиглэдэг нь оношлох үнэлгээнд тохиромжтойг харуулах ба стандарт бус үнэлгээ, 

шалгуур, гүйцэтгэлд суурилдаг. Гагнегийн оношлох үнэлгээний шатлалын хандлагад сурлагын үр 

дүнг дээшлүүлэхийн үүднээс даалгаврыг шинжлэх аргыг нэмж оруулсан байдаг (Popham, 2008).  

Түүнчлэн Нэнси П.Галлаваны “Гүйцэтгэлд суурилсан үнэлгээ” номд оношлох үнэлгээний 6 

бүрэлдэхүүн тус бүрд харгалзах урьдчилсан үнэлгээний асуултыг боловсруулсан байдаг (Gallavan, 

2009). Үнэлгээний найдвартай байдлын бүрэлдэхүүнийг хувь хүний онцлог болон суурь чадамж; 

суралцагчийн өмнөх мэдлэг, туршлага; багшийн мэргэшлийн чадамж; багшийн бэлэн байдал; 

хөтөлбөрийн агуулга болон агуулгын стандарт; суралцах баг, сургалтын орчин гэж үзсэн (АХБ, 

2009). 

Суралцахуйн гурван бөмбөлөг болон оношлох үнэлгээг хийх явцад дагаж мөрдөх удирдамжийг 

санал болгосон (Gallavan, 2009). Бөмбөлөг бүр цор ганц бөгөөд суралцахуйн өөр өөр зорилгыг 

илэрхийлж байдаг (Зураг 1).  

 
Зураг 1. Суралцахуйн гурван бөмбөлөг оношлох үнэлгээний удирдамж 

Эх сурвалж:  (АХБ, 2009).  

 

Үнэлгээний онолын хөгжүүлэлт, аргачлалын талаар М.Скривэн, Д.Стаффлебием, П.Варр, М.Бирд, 

Н.Ракхам, Д.Киркпатрик, Ж.Филиппс нарын зэрэг олон эрдэмтэн олон шатлалт үнэлгээний 

загварын талаар туршилт явуулсан үр дүнг судалгааны олон бүтээлд авч үзсэн байна.  

Үнэлгээ, түүний үр дүнгийн эргэх холбоо нь сургалтад ихээхэн чухал болохыг “Суралцагч 

өөрийнхөө мэдлэгийн түвшинг хаана явааг мэдэж байх нь амжилттай суралцах үндэс болдог”  

судалгааны үр дүн харуулна (Цэдэвсүрэн Д., 2015). Судалгааны үр дүн нь математикийн багц 

мэргэжлээр элсэгчдийн чанарыг сайжруулах, шалгуурыг оновчлох, шинээр элсэн суралцаж буй 

оюутнуудын өмнөх мэдлэгийн түвшинг тогтоох судалгааны үр дүн нь оюутны суурь мэдлэгийн 

түвшнийг суралцаж буй түвшинтэй интеграцчилан нэмэлт сургалтаар дамжуулан  хөгжүүлэх 

боломжтойг харуулсан.  

Суралцагчдын гарааны үнэлгээний чиглэлээр судлаач Л.Ганбат, Б.Батсүх, М.Сумъяагэрэл нар 

судалгаа явуулж, оношлох үнэлгээний хүрээнд тэдний сурлагын амжилтад нөлөөлж буй хүчин 

зүйлүүдийг илрүүлэх зорилгоор суралцагч, эцэг эх, багш, боловсролын удирдлагуудыг хамруулсан 

судалгааны үр дүнг танилцуулсан (Ганбат, Батсүх, & Сумъяагэрэл, 2022). МУИС, ХААИС, СЭЗИС, 

МУБИС-ийн оюутны эхний хоёр жилийн сурлагын үнэлгээг ЭЕШ-ын үнэлгээтэй харьцуулан 

тохирцыг илрүүлэх судалгаа (Анхбаяр, Амарзаяа, & Нарантуяа, 2022), 2018 онд Ц.Лувсандорж, 

Б.Шүрэнцэцэг нарын ЭЕШ болон бүрэн дунд боловсролын гэрчилгээний дундаж үнэлгээний 

чанарын шинжилгээ судалгаа зэрэг ажлууд хийгдсэн байна (Лувсандорж & Шүрэнцэцэг, 2018).  

А. Амарзаяа, Б.Шинэтуяа нарын ЕБС-ийн 9 дүгээр ангийн суралцагчдын шалгалтын даалгаварт 

анализ хийн шалгуулагч болон бодлогын хүндрэл, тохирц, ялгах чадварт анализ хийсэн (Амарзаяа 

& Шинэтуяа, 2022). ЕБС-ийн 12 дугаар ангийн суралцагчдын олон улсын шалгалтын үнэлгээ 

болон өөрийн удирдлагатай суралцах арга барил хоорондын хамаарлыг математикийн хичээлийн 

жишээн дээр судалсан (Түмэнбаяр & Ариунгэрэл, 2022) зэрэг судалгааны ажлууд хийсэн байна.    

АРГА ЗҮЙ  

Судалгааны түүвэр:  

2024 оны 9 дүгээр сарын 2 дахь долоо хоногт Улаанбаатар хотын БЗД-ийн А сургуулийн 10 дугаар 

ангийн 7 бүлгийн 307 суралцагч.   

Судалгааны зорилго:  

Суралцагчдын суурь боловсролын математикийн хичээлийн хоцрогдлыг тодорхойлох 

Энэ хүрээнд дараах зорилтуудыг дэвшүүлсэн. 

• Суурь боловсролын математикийн сургалтын хөтөлбөрийн ай бүрийн дэд агуулгад 

интеграци хийн оношлох үнэлгээний даалгавар боловсруулах 

• Боловсруулсан даалгавраар гарааны үнэлгээ хийх 

• Үнэлгээний үр дүнг боловсруулан суралцагчдын суурь боловсролын математикийн 

хоцрогдлыг илрүүлэх 

Хэмжилтийн загвар:  

Гагнегийн суралцах шатлалын загвараар суралцагчдын суурь боловсролын математикийн бүрэн 

агуулгаар тэдний эзэмшсэн байх мэдлэг, ур чадварын илрүүлэх даалгаврыг 6-9 дүгээр ангийн 

түвшин дамнасан интеграциар боловсруулав. Суралцагчдын өмнөх мэдлэгийн түвшнийг илрүүлэх, 

оношлох даалгаврын түвшин ба айн хуваарилалтыг Хүснэгт 1-д товчоолон орууллаа. 

Хүснэгт 1 . Оношлох даалгаврын түвшин ба бодлогын хуваарилалт 
№ Ай  VI VII VIII IX 

1 Тоо тоолол 1а, 2а, 3а, 4а 1б, 2б, 3б, 4б 1в, 2в, 3в, 4в    1г, 2г, 3г, 4г 

2 Алгебр  5а, 6а, 7а, 9 5б, 6б, 7б, 10 5в, 6в, 8а, 8б, 11 5г, 6г, 8в, 12 

3 Геометр  13, 17 19, 20  18, 21 14, 15, 16 

4 Магадлал статистик 22 24 25 23 

 Нийт  11 11 12 12 

ҮР ДҮН  

Энэхүү үнэлгээг суурь боловсролын математикийн сургалтын хоцрогдлыг илрүүлэх зорилгоор БЗД-

ийн нэгэн сургуулийн 10 дугаар ангийн 307 сурагчийн хамруулан явууллаа. Мөн уг үнэлгээний үр 

дүн нь бүрэн дунд боловсролын математикийн хичээлээр амжилттай суралцах суурь нөхцөл хэр 

байгааг тохиолдлын шинжилгээгээр харуулах юм. Суурь боловсролын айн агуулгын интеграцийг 

түвшин бүрээр хийж даалгаврыг боловсруулан үнэлгээг бичгийн ажил хэлбэрээр явуулсан. 

Даалгаврын найдвартай байдлын шинжилгээний үр дүнг Хүснэгт 2-т авч үзлээ.  

Хүснэгт 2. Найдвартай байдлын шинжилгээ 
Scale Reliability Statistics 

  mean sd Cronbach's α 

scale 0.889 0.167 0.864 

Даалгаврын найдвартай байдлын шинжилгээний дундаж (Mean) 0.889, стандарт хазайлт (SD) 0.167, 

Кронбахийн альфа (Cronbach’s ∝=0.864 байна. Cronbach’s α = 0.864 нь судалгаанд ашигласан 

асуултууд найдвартай байдал болон даалгавар хоорондын уялдаа холбоо сайн байгааг илтгэж байна.  

Суралцагчдын түвшин бүрийн даалгаврын үнэлгээний шинжилгээ 

Суралцагч бүрийн үнэлгээний ажлын гүйцэтгэлд шинжилгээ хийж, түвшин буюу анги бүрээр 

үнэлгээний үр дүнг нэгтгэн Хүснэгт 3-аас 6-д авч үзлээ. 

Хүснэгт 3. 6 дугаар ангийн оношилгооны үнэлгээний үр дүн    
Тоо тоолол Алгебр Геометр Магадлал 

  1а 2а 3а 4а 5а 6а 7а 9 13 17 22 

N 307 307 307 307 307 307 307 307 307 307 307 

Mean 0.94 0.7 0.78 0.27 0.96 0.90 0.64 0.86 0.35 0.36 0.17 

Sum 287 215 238 84 294 276 196 263 107 109 51 

Median 1 1 1 0 1 1 1 1 0 0 0 

Standard 

deviation 
0.25 0.46 0.42 0.45 0.20 0.30 0.48 0.35 0.48 0.48 0.71 

Variance 0.06 0.21 0.18 0.20 0.04 0.09 0.23 0.12 0.23 0.23 0.50 

6 дугаар ангийн гарааны оношлох үнэлгээний үр дүн (Хүснэгт 3)-ээс үзвэл суралцагчдын тоо 

тоолол, алгебр айн даалгаврын гүйцэтгэл харьцангуй их байна. Тоо тоолол айн гүйцэтгэлийн 

дундаж утгын хамгийн их нь 0.94, хамгийн бага нь 0.27 байна. Харин алгебр айн гүйцэтгэлийн 

дундаж утгын хамгийн их нь 0.96, хамгийн бага  нь 0.64 байгаа нь бусад айн гүйцэтгэлтэй 

харьцуулахад их байна. Геометр айн суралцагчдын дундаж гүйцэтгэлийн утга 0.35-0.36; магадлал 

статистик айн гүйцэтгэлийн дундаж 0.17 байгаа нь 6 дугаар ангид суралцагчдын эдгээр айн суурь 

мэдлэг хангалтгүй байгааг харууллаа.  

Хүснэгт 4. 7 дугаар ангийн оношилгооны үнэлгээний үр дүн  
Тоо тоолол Алгебр Геометр Магадлал 

  1б 2б 3б 4б 5б 6б 7б 10 19 20 24 

N 307 307 307 307 307 307 307 307 307 307 307 

Mean 0.35 0.30 0.26 0.37 0.67 0.58 0.7 0.71 0.29 0.24 0.12 

Median 0 0 0 0 1 1 1 1 0 0 0 

Sum 107 91 80 114 207 179 215 217 88 72 36 

Standard 

deviation 

0.48 0.46 0.44 0.48 0.47 0.49 0.46 0.46 0.45 0.42 0.32 

Variance 0.23 0.21 0.19 0.23 0.22 0.24 0.21 0.21 0.21 0.18 0.10 

7 дугаар ангийн гарааны оношлох үнэлгээний үр дүн (Хүснэгт 4)-ээс үзвэл суралцагчдын алгебр айн 

даалгаврын гүйцэтгэлийн дундаж 0.58-0.71 байгаа нь бусад айн үнэлгээтэй харьцуулахад 

харьцангуй их байна. Харин тоо тоолол ай 0.26-0.37, геометр ай 2.24-0.29, магадлал статистик ай 

0.12 гүйцэтгэлийн дундажтай байгаа нь 7 дугаар ангид суралцагчдын эдгээр айн суурь мэдлэг 

хангалтгүй байгааг харуулж байна.  

Хүснэгт 5. 8 дугаар ангийн оношилгооны үнэлгээний үр дүн  
Тоо тоолол Алгебр Геометр Магадлал 

  1в 2в 3в 4в 5в 6в 8а 8б 11 18 21 25 

N 307 307 307 307 307 307 307 307 307 307 307 307 

Mean 0.76 0.67 0.56 0.50 0.69 0.63 0.73 0.73 0.72 0.26 0.22 0.06 

Median 1 1 1 1 1 1 1 1 1 0 0 0 

Sum 233 207 173 154 212 192 225 223 221 81 67 19 

Standard 

deviation 

0.43 0.47 0.50 0.50 0.46 0.49 0.44 0.45 0.45 0.44 0.41 0.24 

Variance 0.18 0.22 0.25 0.25 0.21 0.24 0.20 0.20 0.20 0.20 0.17 0.06 

8 дугаар ангийн гарааны оношлох үнэлгээний үр дүн (Хүснэгт 5)-ээс үзвэл тоо тоолол айн 

даалгаврын гүйцэтгэлийн дундаж 0.50-0.76, харин алгебрынх 0.63-0.73 байгаа нь бусад айтай 

харьцуулахад харьцангуй өндөр байна. Харин геометр ай 0.22-0.26, магадлал статистик ай 0.06 

гүйцэтгэлийн дундажтай байгаа нь 8 дугаар ангид суралцагчдын геометр, магадлал статистик айн 

суурь мэдлэг тун хангалтгүй байгааг харуулна. 

Хүснэгт 6.  9 дүгээр ангийн оношилгооны үнэлгээний үр дүн  
Тоо тоолол Алгебр Геометр Магадлал 

  1г 2г 3г 4г 5г 6г 8в 12 14 15 16 23 

N 307 307 307 307 307 307 307 307 307 307 307 307 

Mean 0.94 0.7 0.78 0.27 0.96 0.90 0.65 0.88 0.53 0.14 0.08 0.29 

Median 1 1 1 0 1 1 1 1 1 0 0 0 

Sum 287 215 238 84 294 277 199 269 162 42 23 88 

Standard 

deviation 

0.25 0.46 0.42 0.45 0.20 0.30 0.48 0.33 0.5 0.34 0.26 0.96 

Variance 0.06 0.21 0.18 0.20 0.04 0.09 0.23 0.11 0.25 0.12 0.07 0.92 

9 дүгээр ангийн гарааны оношлох үнэлгээний үр дүн (Хүснэгт 6)-ээс үзвэл алгебр айн даалгаврын 

гүйцэтгэлийн дундаж 0.65-0.96 байгаа нь бусад айтай харьцуулахад харьцангуй өндөр байна. Тоо 

тоолол айн даалгаврын гүйцэтгэлийн дунджийн хамгийн их утга 0.94 байгаа нь боломжийн мэт 

боловч онооны дунджийн хамгийн бага утга 0.27 нь анхаарал татаж байна. Уг даалгавар нь зэргийн 

чанарын агуулсан илэрхийлэл бодох тийм ч хүнд бус бодлого байсан боловч гүйцэтгэл тун 

хангалтгүй байгаа нь уг айн зарим сэдвээр хоцрогдол үүссэн байж болохыг харуулж байна. Геометр 

ай 0.08-0.53, магадлал статистик ай 0.29 гүйцэтгэлийн дундажтай байгаа нь 9 дүгээр ангид 

суралцагчдын геометр, магадлал статистик айн суурь мэдлэг хангалтгүй байгааг харууллаа. 

Даалгаврын хамаарлын шинжилгээ 

Хүснэгт 7. Даалгаврын хамаарлын матриц 

  Тоо тоолол Алгебр Геометр 
Магадлал 

статистик 

Тоо тоолол Pearson's r — 
   

p-value — 
   

N — 
   

Алгебр Pearson's r 0.447 — 
  

p-value < .001 — 
  

N 307 — 
  

Геометр Pearson's r 0.388 0.269 — 
 

p-value < .001 < .001 — 
 

N 307 307 — 
 

Магадлал 

статистик 

  

Pearson's r 0.194 0.119 0.322 — 

p-value < .001 0.038 < .001 — 

N 307 307 307 — 

Note. * p < .05, ** p < .01, *** p < .001 

Хамаарлын матриц нь ай бүрийн даалгаврын хоорондын корреляцийн шинжилгээний үр дүнг 

харуулах бөгөөд тоо тоолол, алгебр айн хамаарлын Персоны утга r=0.447 (p<.01) дунд зэргийн эерэг 

хамааралтай байгааг илтгэнэ. Хэрэв суралцагчийн тоо тоолол айн мэдлэгийн түвшин өндөр байвал 

алгебр айн мэдлэг чадвар өндөр байх магадлалтайг харуулна. Тоо тоолол ба геометр айн хамаарал 

r=0.338  (p<.01) дунд зэргийн эерэг хамааралтай болохыг, тоо тоолол ба магадлал статистик айн 

агуулгын хамаарал r=0.194 (p<.001) сул хамааралтай байгааг харуулна (Хүснэгт 7). Алгебр ба 

геометр айн хамаарал r=0.269 (p<.001) сул, алгебр ба магадлал статистик айн хамаарал r=0.119 

(p<0.038) маш сул байна. Геометр ба магадлал статистик айн хамаарал r=0.322  (p<.001) сул байна.  

Хүснэгт 8. ANOVA шинжилгээний үр дүн 
    F df1 df2 p 

Тоо тоолол Welch's 18.99 6 128 < .001 

Fisher's 21.22 6 300 < .001 

Алгебр  Welch's 8.56 6 127 < .001 

Fisher's 4.25 6 300 < .001 

Геометр  Welch's 32.29 6 128 < .001 

Fisher's 45.26 6 300 < .001 

Магадлал 

статистик 

Welch's 9.92 6 129 < .001 

Fisher's 10.59 6 300 < .001 

ANOVA шинжилгээгээр ай бүрийн хоорондын ялгааг статистикийн хувьд үнэлсэн (Хүснэгт 8). Бүх 

үзүүлэлтийн хувьд p<.001  байгаа нь статистикийн хувьд маш өндөр ач холбогдолтой ба ялгаатай 

байгааг харууллаа. Геометр айн хувьд F=32.29 (Welch^' s),F=45.26 (Fisher^' s) байгаа нь ялгаа 

хамгийн их байгааг илэрхийлж байна. Харин бусад айн хувьд F утга нь тэдгээрийн хооронд ялгаа 

бага байгааг харууллаа. Ялгаа их байх тусам суралцагчдын мэдлэгийн зөрөө их байдаг. Энэ нь 

суралцагчдын геометр айн мэдлэгийн зөрөөг ойртуулах, магадлал статистик айн агуулгыг илүү үр 

дүнтэй интеграци хийх шаардлагатай байгааг харуулж байна.  

 

Хүснэгт 9. Суурь боловсролын математикийн ай тус бүрийн үнэлгээ 
  N Mean Median SD SE 

Тоо тоолол 307 9.14 9 3.5 0.20 

Алгебр 307 12.90 14 3.64 0.21 

Геометр 307 2.45 2 2.1 0.12 

Магадлал 

статистик 
307 0.63 0 1.58 0.09 

Гарааны оношилгооны үнэлгээг ай бүрээр гаргасан дискрептив статистикийн үр дүнг Хүснэгт 9-д 

орууллаа. Эндээс алгебр ай дундаж үнэлгээ 12.90 ба авбал зохих 17 онооноос 14 оноогоор 

үнэлэгдсэн суралцагчид харьцангуй олон, стандарт хазайлт 3.64 байгаа нь үнэлгээний хэлбэлзэл 

дунд зэрэг байгааг харуулж байна. Тоо тоолол айн дундаж үнэлгээ 9.143 ба медиан нь 9, мөн 

стандарт  хазайлт 3.5 байгаа нь мэдлэгийн зөрөө дунд зэрэг болохыг илэрхийлж байна.  

Харин геометр айн дундаж үнэлгээ 2.45, медиан 2 байгаа нь харьцангуй олон суралцагчид 2 оноо 

авсан, стандарт хазайлт 2.1 байгаа нь суралцагчдын гүйцэтгэл маш их ялгаатай ба цөөн тооны 

суралцагчид л боломжийн түвшинд үнэлэгдсэнийг харуулна. Магадлал статистик айн дундаж 0.63, 

медиан 0 нь ихэнх суралцагчид даалгаврыг хийж чадаагүй, түүнчлэн стандарт хазайлт 1.58 байгаа 

нь суралцагчдын гүйцэтгэл маш их ялгаатай байгааг харуулна. Иймээс багш нь геометр болон 

магадлал статистик айн агуулгад илүү анхаарал хандуулах, суурь мэдлэгийг нөхөх нэн 

шаардлагатай байна.  

Ай тус бүрийн даалгаврын шинжилгээ 

Хүснэгт 10. Тоо тоолол айн үнэлгээний үр дүн 
  N Mean Median SD SE p 

6 дугаар анги 307 2.68 3 0.90 0.05 < .001 

7 дугаар анги 307 1.28 0 1.57 0.09 < .001 

8 дугаар анги 307 2.5 3 1.26 0.07 < .001 

9 дүгээр анги 307 2.68 3 0.90 0.05 < .001 

Тоо тоолол айн 6, 8, 9 дүгээр ангийн үнэлгээний дундаж 2.5-2.68 бол 7 дугаар ангийн дундаж үнэлгээ 

1.28 байгаа нь 7 дугаар ангийн суралцагчдын тоо тоолол айн мэдлэг харьцангуй тааруу байгааг 

харуулна. Энэ айн 7 дугаар ангийн даалгаварт 1б)  
3

5
−

1

6
       2б)  273 × 812     3б)    19 – 204 + (-92)    

4б)  √27
3

∗ 32 гэсэн бодлогууд өгсөн ба ихэнх суралцагч 2б, 3б бодлогыг бодож чадаагүй нь тэдний 

эерэг, сөрөг тоог нэмж хасах, зэргийн чанарыг хэрэглэх чадвар хангалтгүй байгааг харуулж байна. 

7 болон 8 дугаар ангийн стандарт хазайлт нь 1.26-1.57 байгаа нь суралцагчдын мэдлэгийн түвшний 

ялгаа их байгааг харуулж байна (Хүснэгт 10). 

Хүснэгт 11. Алгебр айн үнэлгээний үр дүн 
  N Mean Median SD SE p 

6 дугаар анги 307 3.35 3 0.74 0.04 < .001 

7 дугаар анги 307 2.66 3 1.46 0.08 < .001 

8 дугаар анги 307 3.5 4 1.58 0.09 < .001 

9 дүгээр анги 307 3.38 4 0.73 0.04 < .001 

Алгебр айн 6, 8 болон 9 дүгээр ангийн үнэлгээний дундаж 3.35-3.5, харин 7 дугаар ангийн 

үнэлгээний дундаж 2.66 буюу бусад айгаас тааруу үнэлэгдсэн. 7 дугаар ангийн стандарт хазайлт 

1.45 байгаа нь суралцагчдын гүйцэтгэлд мэдлэгийн зөрөө их байгааг илэрхийлнэ. Алгебр айн 6 ба 7 

дугаар ангийн медиан 3, 8 ба 9 дүгээр ангийн медиан нь 4 (анги бүрд нийт 4 оноо авах ёстой) байгаа 

нь даалгаврыг цөөнгүй суралцагчид боломжийн гүйцэтгэсэн, дүгнэвэл уг айн агуулгын эзэмшилт 

харьцангуй сайн байгааг харуулж байна (Хүснэгт 11).   

Хүснэгт 12. Геометр айн үнэлгээний үр дүн 
  N Mean Median SD SE p 

6 дугаар анги 307 0.70 1 0.72 0.04 < .001 

7 дугаар анги 307 0.52 0 0.72 0.04 < .001 

8 дугаар анги 307 0.48 0 0.76 0.04 < .001 

9 дүгээр анги 307 0.74 1 0.79 0.05 < .001 

Геометр айн үнэлгээний дундаж 0.48-0.74, медиан нь 6 болон 9 дүгээр ангид 1, 7 ба 8 дугаар ангид 

0 байгаа нь суралцагчдын уг айн даалгаврын гүйцэтгэл тун хангалтгүй байгааг харууллаа. Мөн 

стандарт хазайлт 0.72-0.79 байгаа нь суралцагчдын мэдлэгийн зөрүү их байгааг харуулж байна 

(Хүснэгт 12).  

 

Хүснэгт 13. Магадал статистик айн үнэлгээний үр дүн 
  N Mean Median SD SE p 

6 дугаар анги 307 0.17 0 0.71 0.04 < .001 

7 дугаар анги 307 0.12 0 0.32 0.02 < .001 

8 дугаар анги 307 0.06 0 0.24 0.01 < .001 

9 дүгээр анги 307 0.29 0 0.96 0.06 < .001 

Магадлал статистик айн үнэлгээний дундаж 0.06-0.29, медиан нь бүх ангийн түвшинд 0 байгаа нь 

уг айн агуулгын мэдлэгийн түвшин маш хангалтгүй байгааг харуулж байна. Энэ нь ихэнх 

суралцагчийн магадлал статистик айн мэдлэг маш хангалтгүй байгааг илтгэх тул багш цаашид уг 

хоцрогдлыг бууруулахад онцгой анхаарч хичээлээ төлөвлөн зохион байгуулах шаардлагатай байна.  

ХЭЛЭЛЦҮҮЛЭГ  

Суурь боловсролын математикийн хичээлийн хоцрогдлыг илрүүлэх гарааны оношилгооны үнэлгээг 

нэгэн сургуулийн 10 дугаар ангийн 307 суралцагчийн дунд хийсэн бичил судалгааны үр дүн нь 

алгебр ай хамгийн бага хоцрогдолтой, тоо тоолол айн хоцрогдол дундаж, харин геометр болон 

магадлал статистик айн хоцрогдол хамгийн их байгааг харууллаа. Тухайн айн хүрээнд нэгэнт 

хоцрогдол бий болсон бол анги ахих тусам илүү гүнзгийрэх хандлагатай байгаа нь Sarama & 

Clements (2009) нарын “Ихэнх суралцагчийн хувьд анги дэвших бүрд математикийн сурлагын 

амжилт буурч, ялгаа бий болдог” гэсэн судалгааны үр дүнтэй нийцэж байна. Тиймээс багш нь 

математикт суралцагчдын хоцрогдол болон түүний шалтгааныг эрт илрүүлэх нь ихээхэн чухал. 

Хоцрогдол нь туршлага багатай суралцагчдын хувьд тухайн хичээл дэх оролцоо, хандлага буурч, 

ингэснээр амжилтгүй суралцах үндэс болдог бөгөөд анги ахих бүрд үнэлгээний дундаж буурч 

(Хүснэгт 12, 13) байгаа нь Clarke, Mitchell, & Roche нарын судалгааны үр дүнтэй нийцэж байна. 

Ялангуяа 6-9 дүгээр ангийн суралцагчдын геометр болон магадлал статистик айн даалгаврын 

гүйцэтгэлийн хувь хангалтгүй байгаа нь цаашлаад бага боловсролын түвшний агуулгаар ахин 

оношилгоо хийх шаардлагыг бий болголоо. Уг гарааны оношилгооны үр дүн нь 2023 оны PISA олон 

улсын үнэлгээ (БШУЯ, 2023) болон 2021 оны БҮТ-ийн 2-12 дугаар ангийн математикийн хичээлийн 

суурь болон бүрэн дунд боловсролын үнэлгээ (Ганбат, Батсүх, & Сумъяагэрэл, 2022)-ий үр дүнтэй 

нийцэж байна. 

ДҮГНЭЛТ  

Суурь боловсролын математикийн хичээлийн хоцрогдлыг илрүүлэх гарааны оношилгооны үнэлгээг 

нэгэн сургуулийн 10 дугаар ангийн 307 суралцагчийн дунд зохион байгуулсан. Оношилгооны үр 

дүнг түвшин буюу анги, мөн ай бүрээр авч үзсэн ба айн хоорондын хамаарал, нийцтэй байдлыг 

Персоны шинжүүрээр үнэлсэн үр дүнг авч үзлээ. Судалгаанаас дүгнэхэд суурь боловсролын алгебр 

айн хоцрогдол хамгийн бага, тоо тоолол айн хоцрогдол дундаж, харин геометр болон магадлал 

статистик айн хоцрогдол хамгийн их байна. Мөн суурь боловсролын математик хичээлийн 

хоцрогдол анхаарал татахуйц хэмжээнд хүрснийг бидний хийсэн бичил судалгааны үр дүн 

харууллаа. Тодруулан дүгнэвэл, геометр айн суралцагчдын мэдлэгийн зөрөө их байгаа нь хоцрогдол 

гүнзгийрсэн болохыг  харуулж байгаа бол магадлал статистик айн хувьд суурь мэдлэг эзэмшсэн 

эсэхэд хариулт өгөх боломжгүй, нийтээрээ хангалтгүй байж болохоор байна. Тиймээс багш нар 

хоцрогдлыг ай бүрээр нарийн оношилгоо хийж, хоцрогдлыг бууруулах талаар ажиллахгүй бол анги 

ахих тусам сурлагын амжилт буурч, мэдлэгийн ялгаа улам гүнзгийрэх нөхцөл бүрдсэн байна. 

Энэхүү судалгааны ажлыг зөвхөн нэг сургуулийн суралцагчийг хамруулан тохиолдлын шинжилгээ 

хэлбэрээр явуулсан нь судалгааны ажлын хязгаарлагдмал тал болж байна.  

Цаашид суурь боловсролын математикийн сургалтад ихээр илэрч буй геометр, магадлал статистик 

айн хоцрогдлыг илрүүлэх талаар судлах нэн тэргүүний шаардлага байна. 

